Монгол Улсын Их Хурлын 2006 оны намрын ээлжит чуулганы 12 дугаар сарын 19-ний өдөр /Мягмар гараг/-ийн нэгдсэн хуралдаан 15 цаг 25 минутад УИХ-ын чуулганы нэгдсэн хуралдааны танхимд эхлэв.

УИХ-ын дарга Ц.Нямдорж ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 76 гишүүнээс 50 гишүүн ирж 65.7 хувийн ирцтэй байв.


Чөлөөтэй: Р.Бадамдамдин, Б.Батбаатар, Х.Баттулга, Б.Бат-Эрдэнэ, Р.Гончигдорж, Д.Дэмбэрэл, Ц.Жаргал, С.Ламбаа, Б.Мөнхтуяа, Ж.Наранцацралт, С.Отгонбаяр, Д.Тэрбишдагва, М.Энхболд, М.Энхсайхан, Д.Идэвхтэн.


Өвчтэй: Ц.Батаа, С.Баярцогт, Т.Ганди.


Тасалсан: Б.Батбаяр, Э.Бат-Үүл, Д.Одхүү, Ч.Содномцэрэн, Ц.Сүхбаатар.

Монгол Улсын Ерөнхийлөгчөөс 2007 оны төсвийн тухай хуульд тавьсан хоригийн тухай

Хэлэлцэж буй асуудалтай холбогдуулан Монгол Улсын Ерөнхийлөгчийн Хуулийн бодлогын зөвлөх Д.Зүмбэрэллхам, Тамгын газрын зөвлөх С.Доржханд, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг байлцав.

Ерөнхийлөгчийн хоригийн талаар Ерөнхийлөгчийн хуулийн бодлогын зөвлөх Д.Зүмбэрэллхам танилцуулав.

Хэлэлцэж буй асуудалтай холбогдуулан УИХ-ын гишүүн Г.Адъяа, Л.Гүндалай нар асуулт асууж, Ерөнхийлөгчийн хуулийн бодлогын зөвлөх Д.Зүмбэрэллхам хариулав.

Хууль зүйн  болон Төсвийн байнгын хороодын дүгнэлтийг УИХ-ын гишүүн Ц.Мөнх-Оргил, Ч.Улаан нар танилцуулав.

Дүгнэлттэй холбогдуулан асуулт гараагүй болно.

УИХ-ын гишүүн Л.Гүндалай саналаа хэлэв.

Ц.Нямдорж: Монгол Улсын 2007 оны төсвийн тухай хуульд Монгол Улсын Ерөнхийлөгчийн тавьсан хоригийг бүхэлд нь хүлээж авах боломжгүй гэсэн Хууль зүйн болон Төсвийн байнгын хороод дэмжсэн саналыг дэмжье

Зөвшөөрсөн

46

Татгалзсан

2

Бүгд


48

95.8 хувийн саналаар дэмжигдлээ.

Ц.Нямдорж: Монгол Улсын 2007 оны төсвийн тухай хуульд бүхэлд нь хориг тавьсан Монгол Улсын Ерөнхийлөгчийн хоригийг хүлээн авах боломжгүй гэж үзсүгэй. Энэ тогтоолыг 2006 оны 12 дугаар сарын 19-ний өдрөөс дагаж мөрдөнө гэсэн тогтоолыг баталъя гэсэн саналыг дэмжье.

Зөвшөөрсөн

46

Татгалзсан

4

Бүгд


50

92.0 хувийн саналаар дэмжигдлээ.

Хуралдаан 16 цаг 00 минутад өндөрлөв. 

Тэмдэглэлтэй танилцсан:

ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ

Тэмдэглэл хөтөлсөн:

ХУРАЛДААНЫ НАРИЙН

   БИЧГИЙН ДАРГА




В.ОЮУН
 

МОНГОЛ УЛСЫН ИХ ХУРЛЫН 2006 ОНЫ НАМРЫН 

ЭЭЛЖИТ ЧУУЛГАНЫ 12 ДУГААР САРЫН 19-НИЙ ӨДӨР

 /МЯГМАР ГАРАГ/-ИЙН  НЭГДСЭН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ


Ц.Нямдорж: Өнөөдөр чуулган зарласан юмаа гишүүнээ.


12 дугаар сарын 19-ний өдрийн нэгдсэн хуралдаан нээснийг мэдэгдэж байна.


Өчигдөр 2007 оны төсвийн хуульд Ерөнхийлөгч бүхэлд нь хориг тавьсан. Орой ажил тарах үед хоригийг өгсөн. Ингээд УИХ дахь намын бүлэг, зөвлөл, Төсвийн байнгын хорооны удирдлагатай ярьж байгаад өнөөдөр чуулган хийх шаардлагатай.


Ерөнхийлөгчийн хоригийг хүлээж авсан тохиолдолд дахиж төсөв хэлэлцэх ийм шаардлага гарч магадгүй учраас асуудлыг яаралтай хэлэлцүүлэх шаардлагатай гэж нэгдүгээрт үзсэн.


Хоёрдугаарт төсөв батлагдчихсан учраас орон нутгийн хурлууд хурлаа зарлачихсан байгаа юм байна лээ. Энэ байдлыг харгалзаж үзсэн. Ер нь бол 12 дугаар сард Ерөнхийлөгч айлчлахын өмнө Төсвийн хууль урд өдөр нь батлагдсан. Ерөнхийлөгч явах үедээ Төсвийн хуультай, бусад баримт бичигтэй танилцах бололцоо олгоорой гэж хүссэн. Ерөнхийлөгч айлчилж байх хугацаанд редакци хийж Их Хуралд танилцуулах ажлууд хийгдээд  энэ долоо хоногийн 1 дэх өдөр төсөв, үндсэн чиглэл, мөнгөний бодлого, хоёр хавсралтыг ерөнхийлөгчийн Тамгын газарт хүргүүлсэн. Тэгээд Ерөнхийлөгч судалж байгаад хориг тавьсан ийм цаг хугацааны хүчин зүйл байгааг гишүүдэд танилцуулж байна.


Өнөөдрийн тухайд Төсвийн хуульд тавьсан Ерөнхийлөгчийн хоригийг хэлэлцэх зүйл төлөвлөсөн. 

Хэлэлцэх асуудлын талаар гишүүдэд санал байгаа юу. За байхгүй байгаа юм байна.

Энэ асуудлаа хэлэлцье.

2007 оны Төсвийн тухай хуульд Ерөнхийлөгч хориг тавьсан. Ерөнхийлөгчийн хоригийн талаар зөвлөх Д.Зүмбэрэллхам танилцуулна. Ерөнхийлөгчийн Хуулийн бодлогын зөвлөх Д.Зүмбэрэллхамыг индэрт урьж байна.

Д.Зүмбэрэллхам: Монгол Улсын Их Хурлын дарга, эрхэм гишүүд ээ.

Монгол Улсын Их Хурлаас Монгол Улсын 2007 оны төсвийн тухай хуулийг баталж 2006 оны 12 дугаар сарын 12-ны өдөр ирүүлснийг Монгол Улсын Ерөнхийлөгч судал үзлээ.

Энэ хууль хэлбэр талаасаа алдаа хийдэл багатай мэт харагдаж байна. Гэхдээ түүнийг агуулга талаас нь авч үзвэл Үндсэн хуулийн зарчмуудын үүднээс хүлээн зөвшөөрөх аргагүй байгаа юм.

Энэ нь үндсэндээ төсвийн зарим хэсгийг тойргийн зориулалтаар баталсантай холбоотой юм. Энэ үндэслэлийг тайлбарлахын тулд УИХ энэ асуудлыг хэлэлцэх явцдаа үйлдсэн тэмдэглэлээс хэдэн зүйлийг иш татах нь зүйтэй гэж бодож байна.

Аймаг бүрт 500 сая гэснийг тойрог бүрт 250 сая болгон өөрчилж шадар сайдын хөрөнгө оруулалтын багцад тусгах гэсэн саналыг гишүүн Батбаяр Эдийн засгийн байнгын хорооны хуралдаан дээр анх гаргаж байсан байна.

Төсвийн байнгын хорооны хуралдаан дээр гишүүн Батжаргал гишүүдийн 250 сая бол өглөөний байдлаар 18 гишүүний санал ирээгүй, бусад нь ирчихсэн байгаа. Ирсэн саналуудыг ерөнхийлэн захирагч дээр нь салгаад тавьчихсан байгаа. Нөгөө үлдэж байгаа 18 гишүүнийх бол шадар сайдын багц дээр явж байгаа гэсэн тайлбар хийж байсан байна.

УИХ-ын дарга Нямдорж Засгийн газраас орж ирсэн төсөлд аймаг бүрт 500 сая төгрөгийн санал орж ирсэн, нийт 10 тэрбум төгрөг, тэгээд дээрээс нь энэ хэл амтай энэ 250 сая төгрөг нэмэгдсэн, тэр 500 сая төгрөгийг бас төсөв ерөнхийлэн захирагч нарт хөрөнгийн задаргаа хийж хуваах уу гэж асуухад гишүүн З.Энхболд тэр 10 тэрбум төгрөгийг чинь 19 тэрбум дотроо багтаж байгаа юмаа гэж хариулж байсан байна.

УИХ-ын чуулганы нэгдсэн хуралдаан дээр УИХ-ын сонгуулийн тойрог бүр дээр 150 сая төгрөгөөр хөгжлийн хөрөнгө оруулалт хийх зориулалтаар бүс нутгийн болон орон нутгийн хөгжлийг дэмжихэд зориулж одоо төлөвлөсөн хөрөнгө дээр 9 тэрбум төгрөг гэж нэмж тусгах гэсэн томъёоллоор санал хураалгасан байна.

Энэ бүгдээс, энэ бол цөөхөн хэдэн ишлэл авсан юм. Зүгээр энэ бүгдээс үзэхэд Засгийн газраас орон нутгийн хөгжилд зориулж төлөвлөсөн 10 тэрбум төгрөг дээр УИХ 9 тэрбум төгрөг нэмж нийт 19 тэрбум төгрөгийг засаг захиргаа, нутаг дэвсгэрийн зарчмаар биш сонгуулийн тойргийн зарчмаар зарцуулахаар төсөвт тусгасан нь тодорхой байна.

Монгол Улсын Үндсэн хуульд заасан Засаг захиргаа, нутаг дэвсгэрийн хуваарийн дагуу төсвийг зарцуулахгүй, зөвхөн сонгуульд зориулан зохион байгуулагддаг сонгуулийн тойргийн зарчмыг баримтлан хэлэлцэж шийдвэрлэсэн нь буруу гэж үзсэн.  Энэ нь Үндсэн хуулийн 58 дугаар зүйлд харшилж байгаа, энэ 58 дугаар зүйлийн агуулгыг хэлэх нь илүүц гэж үзэж байна.

Ийнхүү УИХ-ын сонгуулийн тойрог гэж нэр заан санал хурааж, 19 тэрбум төгрөгийн хөрөнгө оруулалтын асуудлыг шийдвэрлэсэн, уг мөн чанартаа орон нутгийн хөгжил гэхээсээ илүү одоогийн бүрэн эрхээ хэрэгжүүлж байгаа УИХ бүрэн эрхээ ашиглаж ирэх сонгуульд давуу байдал орж авах гэсэн үйлдэл хэмээн шууд ойлгогдож олон нийтийн дунд үл итгэх байдал бий болгож, засаг захиргаа, нутаг дэвсгэрийн хуваарийн дагуу төлөвлөсөн Засгийн газрын тодорхой саналыг тойрог болгон агуулгыг нь өөрчилж хэлэлцсэн шалтгааныг өөрөөр тайлбарлах арга байхгүй байна. Ингэж өөрчлөх болсон үндэслэлээ УИХ-ын хэлэлцүүлгийн явцад ярьж тохиролцсон зүйл тэмдэглэлээс харагдахгүй байгаа юм. Ийнхүү сонгуулийн тойрогт хөрөнгө оруулах нь төсвийн жилийн дараа онд болох УИХ-ын сонгуульд одоо бүрэн эрхээ хэрэгжүүлж буй гишүүд болон шинээр нэр дэвшигчдийн хооронд, мөн одоо УИХ-д суудалтай болон шинээр сонгуульд оролцох улс төрийн намуудын хооронд шударга өрсөлдөөн явагдах нөхцлийг эргэлдээтэй болгож байна. Энэ нь Үндсэн хуулийн нэгдүгээр зүйлд заагдсан хэд хэдэн зарчимтай зөрчилдөж байгаа.

Үндсэн хуулийн 23 дугаар зүйлийн 1-д УИХ-ын гишүүн бол ард түмний илч мөн бөгөөд нийт иргэн, улсын ашиг сонирхлыг хамгаална гэсэн заалт бий. Энэ бол нэгэнт сонгогдсон тохиолдолд УИХ-ын гишүүн бүрэн эрхээ хэрэгжүүлэхдээ тодорхой хүн ам, нутаг дэвсгэрийн бус, харин нийт иргэн, улсын ашиг сонирхлын үүднээс хандахыг үүрэг болгосон хэм хэмжээ юм.

Гэтэл 19 тэрбум төгрөгийг тойргийн ашиг сонирхлын журмаар төсөвт тусгасан нь өргөн утгаараа шударга ёс тэгш эрхийн зарчимтай зөрчилдөж төрийн эрх барих дээд байгууллага өөрөө хууль ёсыг зөрчиж байна гэсэн иргэний нийгмийн байгууллага, иргэдийн шүүмжлэл өрнөхөд хүргэж байгаа нь иргэдийн төрдөө итгэх итгэлийг сулруулж үүнээс үүдэн таагүй үр дагаварт хүргэж болзошгүй байдал бий болгож байна.

Энэ хоригийг тавихдаа Монгол Улсын Ерөнхийлөгч Үндсэн хуулийн үзэл санаа, олон нийт, ард иргэдийнхээ хүсэлт шаардлага, шударга ёсны зарчмуудыг иш үндэс болгосон болно.

Монгол Улсын Ерөнхийлөгч орон нутгийн хөгжилд хөрөнгө оруулах асуудлыг хүлээн зөвшөөрч ихээхэн дэмжиж байгаа боловч агуулга хэлбэрийн хувьд энэ нь хууль ёсонд нийцсэн байх ёстой. Нутаг дэвсгэр, хүн амын эрэлт хэрэгцээг харгалзсан ялгавартай байх ёстой. Үр ашигтай байх ёстой. Ингэж тэгшитгэн хуваарилах зарчмаар хөрөнгө оруулалтад хандаж болохгүй гэсэн байр суурьтай байгаа гэдгийг энд тэмдэглэн хэлэхийг хүсч байна.

Ингээд Монгол Улсын Ерөнхийлөгч Монгол Улсын 2007 оны Төсвийн тухай хуульд бүхэлд нь хориг тавьсан. 

УИХ-ын дарга, эрхэм гишүүд ээ.

УИХ-ын эрхэм гишүүд та бүхэн эдгээр үндэслэлүүдийг нягтлан хэлэлцэж Монгол Улсын Ерөнхийлөгчийн бүрэн эрхийнхээ хүрээнд тавьсан энэхүү хоригийг хэлэлцэн хүлээн авна гэдэгт найдаж байна.

Анхаарал тавьсан явдалд байрлалаа.

Ц.Нямдорж: За Зүмбэрэллхам зөвлөхөд баярлалаа. Хоригтой холбогдуулж асуулттай гишүүд байвал нэрсээ өгье. 

Батхүү, Адъяа, өөр гишүүн байна уу. Гүндалай.

За ийм гурван гишүүнээр таслая. Батхүү гишүүн асууя.

Г.Батхүү: Би байхгүй даргаа, яагаад орчихвоо.

Ц.Нямдорж: За Адъяа гишүүн.

Г.Адъяа: Саяын хийсэн санал дүгнэлтээс асуух зүйл байна.

УИХ-аас гаргасан тодорхой хууль, тогтоол шийдвэр, тогтоол шийдвэрийг үндэслээд хууль зөрчсөн эсэхийг ярих ёстой болов уу гэж бодож байна. Тэгэхгүй хуралдааны тэмдэглэлийг үзээд УИХ-ын гишүүдийн бүрэн эрхэд халдаж хэлсэн үгнүүдийг нь мөрдөх ийм замаар асуудлыг гаргаж тавьж байгааг би буруу гэж бодож байна. Энийг хууль зүйн үүднээс нь Ерөнхийлөгчийн хуулийн зөвлөх Зүмбэрэллхамд хандаж тавьж байна л даа.

УИХ-ын гишүүд бол Чуулганы хуралдаан дээр хэлсэн үгнийхээ төлөө хариуцлага хүлээхгүй гэсэн ийм зүйлийг иш үндэс болгох юм бол ерөөсөө хуралдааны үед ярьсан зүйлүүдийг хөөгөөд ингээд байгаа нь зохисгүй болов уу гэж санагдаж байна.

Ц.Нямдорж:  За Зүмбэрэллхам хариулъя. Ажлын хэсгийн микрофон өгөөрэй.

Д.Зүмбэрэллхам: За баярлалаа. Асуултанд хариулъя.

Ерөнхийлөгчийн хориг бол тодорхой хууль зүйн хэм хэмжээг баримталж хориг тавьж болно. Ерөнхийдөө шударга ёсны зарчим, Монгол Улсын аюулгүй байдлын үүднээс зарчмын чанартай зүйл дээр Ерөнхийлөгч хориг тавих боломжтой байдаг.

Тэмдэглэл ашигласны хувьд бол УИХ-ын нэгдсэн хуралдааны болон бусад хэлэлцсэн тэмдэглэлүүдийг олон нийтэд нээлттэй байхын тулд хийдэг зүйл байх гэж бодож байгаа.

Ер нь эрх зүйн нэг зарчим байдаг. Хортой модны жимсийг идэж болохгүй гэж .Энэ бол эрх зүйн зарчим байгаа юм.

Энэ ямар зарчим бэ гэхээр эрх зүйн үр дүн гаргах гэж явуулж байгаа үйл ажиллагаа өөрөө процедурын хувьд хууль зөрчсөн байх юм бол тэр гарсан үр дүн нь авч хэлэлцэх хууль зүйн хүчинтэй гэж авч үзэж болохгүй гэсэн ийм зарчим байдаг юм. Тийм учраас энэ урьд нь ямар процедур явж байж энэ хууль бий болсон бэ гэдгийг авч үзэхийн тулд  зайлшгүй тэмдэглэлийг харах хэрэгтэй болсон юм. Энэ бол нууц биш зүйлийг харсан, авч болох зүйлийг иш татсан гэж ойлгож байгаа. Баярлалаа.

Ц.Нямдорж: Гүндалай гишүүн асуулттай юү, санал хэлэх гэж байгаа юмуу.

За асууя.

Л.Гүндалай: Тэгэхээр би ингэж асуух гээд байна л даа. За Ерөнхийлөгч хориг тавьжээ. Гэхдээ би хориг тавих үндэслэлүүдийг нь харж байхад Их Хурлуудын хэлсэн үгнээс иш татсан байна л даа. Тэгэхээр энд нэг зүйлийг Ерөнхийлөгч мартчихсан юм биш биз. Энэ намуудын дундаас зөвшилцөөн явсныг яагаад дурдахгүй байна. МАХН, Ардчилсан нам, тэгээд Ард түмний намаас бусад намууд л ажлын хэсэг дээр эсэргүүцсэн нам байж магадгүй юм шиг байна. Тэгэхдээ миний ойлгосноор Ард түмний нам л энэ намуудын зөвшилцөлд ороогүй. Тэгээд намууд зөвшилцөж байж ийм шийдвэр гаргасан гэж ойлгосон шүү дээ. Үнэхээр тийм л зүйл болсон. Тийм ажлын хэсэг бий болсон. Энд Ард түмний нам ороогүй, бусад намдууд оролцсон.

Тэгээд намуудын зөвшлөөс гарч ирсэн гэдэг үндэслэлийг яагаад гаргаж ирээгүй юм бэ гэж миний нэгдүгээр асуудал байгаа юм л даа. Ерөнхийлөгчөөс. Тэр бол гол чухал түлхүүр нь байсан шүү дээ. Энэ Улсын Их Хуралд байгаа Ард түмний намаас бусад намууд оролцсон тийм Ажлын хэсэг байгуулагдаж энэ дээр энэ 250 сая төгрөгийг ярьж тогтоод ингээд УИХ-д ногоон гэрлээр оруулж ирээд, ногоон гэрлээр баталсан шүү дээ. Энийг л голлож яримаар юм шиг байх юм.

Тэгэхээр ганц нэгэн гишүүн юу ярьсан нь онц сонин биш байх байсан. Энийг яагаад мартсан юм бэ гэдгийг нэгдүгээрт асуумаар байна.

Хоёрдугаарт ер нь энэ 100 сая төгрөг гээд өмнөх жил нь өгч байсан. Өмнө нь  арав, арван сая төгрөгөөр 40 сая төгрөг өгсөн шүү дээ. 2000-2004 онд. Тэгэхээр энийг анх хэн санаачилсан билээ гэдгийг сайн бодмоор байна. Анх юм юм чинь өөрсдийн нэг эх үүсвэртэй байдаг. Тэгэхээр Ерөнхийлөгч Энхбаяр 2000-2004 онд Ерөнхий сайд байхдаа УИХ-ын гишүүдэд Засгийн газрын нөөц хөрөнгөнөөс жил болгон арав, арван сая төгрөг өгч байсан. Эхний жил нууцаар өгч байгаад баригдсан. Дараагийн З жилд нь өгөөд нөгөөдүүл нь тэгээд эрээний хэмхэрхий хөгжим болоод дуусч байсан ийм гашуун туршлага баймаар байтал 2005 онд эргээд энэ Их Хурал 100, 100 сая төгрөг өгсөн. Одоо ингээд 250 сая төгрөг өгч байгааг яаж ойлгох юм бэ.

Эхлүүлсэн хүн энийгээ нэг бол төгсгөх юмуу, эсвэл тэр үед өгч байсан тэр нь зөв зүйтэй байсан, одоо ингээд өгөхөөрөө буруу болчихдог юмуу. Жишээлбэл 2000-2004 онд З тэрбум төгрөг зарцуулсан байна шүү дээ. Тэр үед улсын төсөв муу ч байсан, бага ч байсан. Одоо төсөв нэмэгдсэн. Одоо 19 тэрбум төгрөг нэг жилд өгдөг болчихсон байна шүү дээ.

Энэ асуудлыг яаж харьцуулж бодож ийм шийдвэр гаргаж байгаа юм бэ. Өмнө нь өөрөө эхлүүлж байсан хүн одоо гэнэтхэн учир байдлыг ойлгоод буруугаа гэмшиж байна гэж ойлгох уу. Тэгсэн бол энийгээ бас энэ дээр хэлчихмээр байгаа юм. Өмнө нь би ийм юм эхлүүлж явж байсан. Миний буруу байжээ. Тийм учраас одоо буруугаа ойлгож байна. Их Хурлын гишүүд ээ та нар ийм юм битгий гаргаачээ гэж уучлалт гуйх ч юмуу ийм зүйл байж болох уу. Тийм л асуулт байна шүү дээ надаас.

Гуравдугаар асуулт бол ийм байна л даа. Энэ бас УИХ-ын дарга Нямдоржоос  би холбож асуух гээд байгаа шүү дээ. Нямдорж дарга болохоор З гишүүнийг хамгийн түрүүн бичиг баримт бариад гүйгээд байсан гэж худлаа ярихаа болимоор юм. Тэр З гишүүн 250 төгрөг өгөх асуудлыг цаасан дээр бичээд өгсөн юм байна лээ. Өгсөн.

Хамгийн түрүүнд бариад гүйж явсан гэдэг хоосон улс төр, тийм худлаа улс төр хийхээ та болимоор юм. Энэ бол онцгой байна. Та энэ дээр энэ гишүүдээс уучлалт гуйх ёстой байх. Гүндалай, өөр хэн билээ Батхүү, Батж.Батбаяр бид гурав. Энэ дээр та бас хариултыг өгөөч.

Ц.Нямдорж: За хамгийн сүүлчийн асуултанд би хариулъя. Эхэлж гүйсэн ч ялгаа байхгүй, түрүүлж гүйсэн ч ялгаа байхгүй, гүйсэн л бол гүйсэн. Их ч барьсан, бага ч барьсан гэдэг ардын үгийг сануулъя.

За Зүмбэрэллхам.

Д.Зүмбэрэллхам: За баярлалаа. Нэгдэх асуултын хувьд нэгэнт хууль батлагдчихсан бол ард нь ямар намын, ямар төлөөлөл байсан гэдэг бол одоо энэ эрх зүйн ач холбогдолтой бишээ гэж үзсэн. Тийм учраас нэгэнт батлагдсан хууль учраас энэний цаана ямар нам байсан вэ гэдгийг авч үзээгүй. Энэ дээр нэг ийм хариулт өгчихмөөр байна. 

Зарим хүмүүсийн тэмдэглэлээс иш татсаны хувьд бид нарын гаргаж байгаа үндэслэлтэй холбоотой учраас үндэслэлээ тайлбарлахын тулд хэлсэн юм. Тийм учраас энэ дээр энийг ойлгож хүлээж авах байх гэж бодож байна.

10 сая төгрөг, 100 сая төгрөгийн хувьд бол өнөөдөр Монгол Улсын 2007 оны төсвийн төслийн хоригийн асуудал хэлэлцэж байгаа учраас энэ хуулийнхаа хүрээнд л асуултанд хариулъя гэж бодож байна. Баярлалаа.

Ц.Нямдорж: Тэгэхээр наана чинь ийм л асуудал асуугдаад байна шүү дээ. Урьд нь энэ юм эрт эхэлсэн. Олон жил үргэлжилж байгаа. Өнөөдөр Үндсэн хуулийн зөрчил яригдаж байгаа учраас, хориг дурдагдсан учраас Үндсэн хууль урьд өмнө нь зөрчиж байж уу, үгүй юү гэдэг дээр л асуудал гарч ирээд байна шүү дээ. Тэрэнд нь хариулт авах гэж Гүндалай гишүүн хариулт нэхээд байна тиймээ.

За ингээд асуулт хариулт дууслаа. Энийг Хоригийн үндэслэлийг бэлтгэсэн хүмүүс бодох юм байгаа биз. Үгүй болчихдог гэдэг юм байхгүй шүү дээ. Нэг л заалттай, нэг л ойлголттой байдаг шүү дээ.

Энэ асуудлыг Хууль зүйн байнгын хороо хэлэлцсэн. Эхлээд Хууль зүйн байнгын хорооны дүгнэлтийг сонсоё. Дараа нь Төсвийн байнгын хорооны дүгнэлт гарсан. Энэ хорооны дүгнэлтийг сонсоё.

Хууль зүйн байнгын хорооны дүгнэлтийг Мөнх-Оргил дарга танилцуулна. Төсвийн байнгын хорооны дүгнэлтийг Улаан дарга танилцуулна.

Мөнх-Оргил даргыг индэрт урьж байна.

Ц.Мөнх-Оргил: УИХ-ын дарга, эрхэм гишүүд ээ.

Монгол Улсын Ерөнхийлөгч 2006 оны 12 дугаар сарын 19-ний өдөр Монгол Улсын 2007 оны төсвийн тухай хуульд бүхэлд нь хориг тавьсан байна.

Монгол Улсын Ерөнхийлөгч Монгол Улсын Үндсэн хуулийн “Ардчилсан ёс, шударга ёс, эрх чөлөө, тэгш байдал, үндэсний эв нэгдлийг хангах, хууль дээдлэх нь төрийн үйл ажиллагааны үндсэн зарчим мөн; Аамаг,  нийслэл сум дүүрэг бол хуулиар тусгайлан олгосон чиг үүрэг, өөрийн удирдлага бүхий  засаг захиргаа, нутаг дэвсгэр, эдийн засгийн цогцолбор мөн; УИХ-ын гишүүн бол ард түмний илч мөн бөгөөд нийт иргэн улсын ашиг сонирхлыг хамгаална гэсэн заалтуудыг Улсын Их Хурал Монгол Улсын 2007 оны төсвийн тухай хуулийг батлахдаа тус тус зөрчсөн байна гэж үзжээ.

Хууль зүйн байнгын хороо уг асуудлыг 2006 оны 12 дугаар сарын 19-ний өдрийн хуралдаанаараа хэлэлцээд хуралдаанд оролцсон гишүүдийн 100 хувийн саналаар дээрх үндэслэлээр тавьсан Монгол Улсын Ерөнхийлөгчийн хоригийг хүлээн авах хууль зүйн боломжгүй гэж үзлээ.

УИХ-ын эрхэм гишүүд ээ. Монгол Улсын Ерөнхийлөгчөөс Монгол Улсын 2007 оны төсвийн тухай хуульд бүхэлд нь тавьсан хоригийн талаар Хууль зүйн байнгын хорооны дүгнэлтийг хэлэлцэн шийдвэрлэж өгөхийг хүсье. Баярлалаа.

Ц.Нямдорж: Мөнх-Оргил даргад баярлалаа. 

Улаан даргыг индэрт урьж байна. Төсвийн байнгын хорооны дүгнэлтийг танилцуулна.

Ч.Улаан: УИХ-ын дарга, эрхэм гишүүд ээ.

Монгол Улсын Ерөнхийлөгчөөс 2006 оны 12 дугаар сарын 19-ний өдөр Монгол Улсын 2007 оны төсөвт бүхэлд нь хориг тавьсан байна.

Монгол Улсын 2007 оны төсвийн хуульд Монгол Улсын Их Хурлын гишүүн бүр сонгогдсон тойрогтоо 250 сая төгрөгийн хөрөнгө оруулалтыг хийх болсон нь Үндсэн хуулийн 1 дүгээр зүйлийн 2, 23 дугаар зүйлийн 1, 58 дугаар зүйлийн 1 дэх хэсгийг тус тус зөрчсөн гэж үзжээ.

Төсвийн байнгын хороо Монгол Улсын 2007 оны төсвийн хуульд бүхэлд нь тавьсан Ерөнхийлөгчийн хоригийг УИХ-ын чуулганы хуралдааны дэгийн 29-ийн 2-т заасны дагуу хэлэлцэн дараахь санал дүгнэлтийг чуулганы хуралдаанд танилцуулж байна.

1. Монгол Улсын 2007 оны төсвийн хууль нь Үндсэн хууль, Төсвийн байгууллагын удирдлага санхүүжилтийн тухай хууль, Монгол Улсын нэгдсэн төсвийн тухай хууль болон бусад хуулиудад нийцэж байгаа гэж үзсэн болно.

Улсын Их Хурал Монгол Улсын 2007 оны төсвийн тухай хуулийг батлан гаргахдаа Төсвийн байгууллагын удирдлага, санхүүжилтийн тухай хуулийн 33.2.4-ийг үндэслэн улсын төсөв болон Монгол Улсыг хөгжүүлэх сангийн хөрөнгөөр хэрэгжих хөрөнгө оруулалтын төсөл бүрээр жагсаалтаар баталсан.

Ингэхдээ улсын төсвөөс орон нутгийн хөгжлийг дэмжих зорилгоор Улсын Их Хурлын гишүүд болон аймаг, нийслэлийн ИТХ-ын саналыг үндэслэн тодорхой хөрөнгө оруулалтын арга хэмжээнүүдийг төсөв захирагчдын багцаар дамжуулан, хөрөнгө оруулалтын багцаар дамжуулан шийдвэрлэхээр баталсан нь төсвийн харилцааг зохицуулсан хууль тогтоомжийн хүрээнд нийцэж байгаа юм.

Саяхан Төсвийн байгууллагын удирдлага, санхүүжилтийн тухай хуулийн 51.1.8-д заасны дагуу аймаг, нийслэлийн Засаг дарга нар, тухайн асуудлыг эрхэлсэн төсвийн ерөнхийлэн захирагч нартай гэрээ байгуулснаар орон нутгийн хөгжлийг дэмжих чиглэлээр улсын төсвөөс олгож байгаа энэхүү хөрөнгө оруулалтыг орон нутагт нь хэрэгжүүлэх, захиран зарцуулах асуудлыг эрх зүйн талаас буюу гэрээний зохицуулалтын хүрээнд баталгаажуулсан билээ.

2. Аливаа сонгогчид өөрийн мандатаар дамжуулан эрх ашиг, сонирхлоо илэрхийлдэг нь дэлхий нийтэд тогтсон жишиг юм. УИХ-ын гишүүд ч тухайн тойргийнхоо бүс нутгийн хөгжил, иргэдийн нийгмийн асуудлыг шийдвэрлэх чиглэлээр тодорхой санал гаргаж УИХ-аар дэмжүүлэн батлуулж байгаа нь энэхүү жишгийг дагасан хэрэг болно.

Орон нутгийг дэмжих хөрөнгө оруулалтын хуваарилалтыг хийхдээ хүн амын тоог харгалзсан нь нийт иргэдэд төсвийн хөрөнгө тэгш шударгаар хуваарилагдах зарчмаас урган гарч байгаа бөгөөд ингэснээр Үндсэн хуулийн 1 дүгээр зүйлийн 1 дэх хэсэгт заасан тэгш байдал, шударга ёсны зарчимд нийцэж байгаа болно.

Харин бүс нутгийн хөгжлийн үзэл баримтлалын талаас авч үзэхэд тодорхой бүсүүдэд ялгавартай хандах, түүнд нийцсэн хөрөнгө оруулалтын зүй зохистой, ялгавартай бодлогыг авч хэрэгжүүлэх нь цааш цаашдын төрийн бодлогод анхаарч үзэх ёстой асуудал болохыг Байнгын хорооны хуралдаанд оролцсон гишүүд тэмдэглэж байсан. 

УИХ-ын эрхэм гишүүд ээ. Монгол Улсын 2007 оны төсвийн хууль нь Үндсэн хууль болон одоо хүчин төгөлдөр мөрдөгдөж байгаа хуульд нийцэж байгаа гэж Төсвийн байнгын хороо үзсэн бөгөөд Монгол Улсын 2007 оны төсвийн хуульд бүхэлд нь тавьсан Монгол Улсын Ерөнхийлөгчийн хоригийг хүлээн авах боломжгүй гэж хуралдаанд оролцсон нийт гишүүдийн 91 хувь нь саналаа өгсөн байна.

УИХ-ын гишүүд ээ Монгол Улсын 2007 оны төсвийн хуульд бүхэлд нь тавьсан Монгол Улсын Ерөнхийлөгчийн хоригийн талаар Төсвийн байнгын хорооноос гаргасан санал дүгнэлтийг хэлэлцэн шийдвэрлэж өгөхийг хүсье.

УИХ-аас гарах шийдвэрийн төслийг та бүхэнд танилцуулсан болно. Анхаарал тавьсанд баярлалаа.

Ц.Нямдорж: За баярлалаа Улаан даргад.

Байнгын хороодын дүгнэлтээс асуулттай гишүүд байна уу. Алга байна.

Үг хэлэх гишүүн байна уу. За Гүндалай гишүүн саналаа хэлье.

Л.Гүндалай: Санал юмуу. Аль байнгын хорооноос нь асуух юм бэ энэ чинь. Хоёр байнгын хороо юу яачихлаа шүү дээ. Хоёулаа тус тусдаа юмуу.

Ийм санал байна л даа. Хоёр байнгын хороо бол боломжгүй гэж үзчихээд байгаа юм байна шүү дээ. Ер нь тэгээд боломжгүй гэдэг нь угаасаа тодорхой юм биш үү. Яаж төсвийг нийтэд нь хориг тавих юм бэ тийм биз. Ер нь Монгол Улсын төсөвт нийтэд нь хориг тавина гэдэг бол бас их сонин шүү дээ тийм биз. Яаж ч бодоод. Тэгэхээр би энэ гаргалгааг нь би ойлгохгүй байгаа юм.

Яахаараа Засгийн газар жишээлбэл, Засгийн газар гэнэ Их Хурал нийтэд нь хориг тавьсан зүйлийг ярьж авч хэлэлцдэг юм бол. Наадах чинь нэг тийм логикгүй юм болоод байгаа юм. Яг юунд нь хориг тавьчихваа гэдэг л сонин санагдаад байна шүү дээ. Тэгээд нийтэд нь хориг тавина гэдэг бол үнэхээр бас нэг л биш байгаа юм л даа. Бид нар энэ талаар Байнгын хороо нь хуралдаад, Их Хурал нь ингээд яриад байдаг. Ер нь цаашид нийтэд нь ийм хориг тавьдаг асуудлыг арай өөрөөр ойлгож ч юмуу, хэрэгжүүлж болохгүй юмуу. Үнэхээр Монгол Улсын төсөв гэдэг чинь 12 дугаар сарын 1-нд батлагдаад гарах ёстой. Тэгээд яаралтай түргэн 2007 оны 1 дүгээр сарын 1-нээс тэр төсвийн санхүүжилт явагдах ёстой шүү дээ. Гэтэл ингээд нийтэд нь хориг тавина гэхээр их ойлгомжгүй сонин асуудал болоод байгаа юм.

Тэгэхээр энэ хориг ер нь яаж тавигдсан хориг юм бэ гэж манай хүмүүс юу гэж ойлгоод байгаа юм бол. Нэг тийм сонин байдал нөхцлөөс хориг тавьчихсан юм болов уу гэж анзаарагдаад байгаа байхгүй юү. Юу болох гээд байгаа нь мэдэгдэхгүй. Эхлээд нэг хориг тавих ёстой гэж бодоод л тавьчихсан ийм л хориг байна гэж УИХ авч үзэж болох уу.

Би тийм зүйл бодоод байна. Энэ талаар яригдсан юм болов уу. Хориг тавьсан үндэслэлүүдийг хараад байхад 250 сая төгрөг дээрээ төвлөрч яриад байдаг. Нэг хүнд, нэг Их Хурлын гишүүнд өгч байгаа. Гэтэл яг үнэн хэрэг дээрээ нөгөө 250 сая төгрөг чинь хориг тавих аргагүй болоод яамдын багц нар руу явчихсан шүү дээ. Тэгэхээр яамдад хуваарилагдчихаар чинь зүгээр яг л нөгөө Их Хурлын гишүүд зарчмын зөрүүтэй санал гаргаад оруулчихсан юм шиг, саналаа багцлаад оруулчихсан юм шиг болчихоод байгаа байхгүй юү. Тэгэхээр энийг яг яах ёстой юм бэ гишүүд ээ. Ер нь иймэрхүү асуудлуудыг цөмөөрөө сүүлд нарийн ярих нь дээр юм бишүү гэдэг санал тавиад байна шүү дээ. Ер нь тэгэхгүй бол нэг л болохгүй байна нэгдүгээр санал.

Хоёрдугаар санал бол Их Хурал маань, өөрөөр хэлбэл Ерөнхийлөгч хориг тавина гэдгийг мэдээд ингээд тараагаад хуваарилчихлаа л даа. Тэгэхээр нөгөө хориг тавьж чадахаа байчихаж байгаа байхгүй юү нээрээ. Тэгэхээр сандарсандаа бүхэлд нь тавьчихаж байгаа байхгүй юү. Тэгэхээр бүр ойлгомж муутай болчихож байгаа юм. Тийм учраас Их Хурлын гишүүд юмыг нэг талд нь шийдэж байя.

Нэг бол хориг тавиулахаар хийж байя. Үгүй бол хориг тавиулхааргүй хийж байя. Ийм санал яриад байна шүү дээ. Энэ улс төрчид нь суудал дээрээ 180 градус эргэдэг асуудлыг болиулъя гэдэг ийм санал тавьж байна. Нээрээ наана чинь энэ улс төрчдийн хийсэн, аягүй цаанаа бодолтой жижигхэн мэх байгаад байгаа байхгүй юү. Тэгээд энд бол Ард түмний нам оролцоогүй шүү хамгийн чухал нь. Бусад намууд оролцсон энэ дээр бол зөвшилцсөн, хуйвалдсан ийм л асуудал болсон шүү. Энийг онцлон хэлмээр байна.

Бас нэг санал бол Их Хурлын даргад хэлмээр байгаа юм.

Тэр З гишүүнийг юмаа яриад гүйж явсан гэж тийм юм байхгүй. Энэ УИХ-ын З гишүүн  250 сая төгрөгийг хамгийн түрүүн авъя гээд гүйж явсан гэдэг тийм зүйл бол байхгүй. Мо.Батбаяр гишүүн тэгээгүй, Бат-Үүл тэгээгүй, би тэгээгүй. Гэтэл ийм улс төр хийчихлээ Их Хурлын дарга маань. Тэгэхээр цаашид ийм улс төр хийх ёстой юмуу, үгүй юмуу Их Хурлын даргаа. Ер нь Их Хурлын даргыг ийм улс төр хийлгүүлээд байх уу, байхгүй юү гэдэг дээр цөмөөрөө.

Ц.Нямдорж: Үгүй ээ харин чи дэмий юм яриад эхлэхээр энэ микрофон өөрөө унтарчихаад байгаа юм чинь яах юм бэ. Яг 5 болоод унтарна хараарай. Харж байгаарай. За секундыг нь хараарай гишүүд ээ.

Л.Гүндалай: Байсан байхгүй юү. Би хэзээ ч алддаггүй байхгүй юү. Алив 5 минут дээр тавьчих.

Нямдорж даргаа та энэ УИХ-ын дарга болж энэ ангийн гишүүдийг цуглуулж хурлыг зөв зохион байгуулах ёстой хүний хувьд иймэрхүү зүйлийг хиймээргүй байгаа юм. Би таныг туршлагатай улс төрч хүн улс төрийг бас овоо, нэлээд тийм тулхтай хийх байх гэж бодсон чинь та гэнэтхэн зүгээр л ийм З гишүүн хамгийн түрүүн материалаа бариад гүйж явсан гээд ярьчихаж байгаа байхгүй юү. Энэ бол маш их гомдолтой зүйл.

Ц.Нямдорж: За Гүндалай гишүүн одоо бүр болохоо байлаа. Одоо яг тасарчихлаа.

За одоо санал хураая гишүүд ээ. Өөр саналтай гишүүн байгаа юү.

Гүндалай гишүүнд зориуд микрофон өгөөд өөрийгөө магтуулж байна гээд энэ заалнаас шүүмжлэл гарч байна шүү дээ миний тухайд, нэг нь цаг өгөөд.

Байнгын хороодоос ижил санал гарсан байна. 

Их Хурлын хуралдааны  дэгийн 29 дүгээр зүйлд заасны дагуу энэ асуудал хэлэлцэгдэж байгаа.

Монгол Улсын Үндсэн хуульд зааснаар Ерөнхийлөгч хориг тавих эрхтэй, түүнийг нь Их Хурал хэлэлцэж шийдвэрээ гаргах үүрэгтэй. Энэ үүргийг Их Хурал 29 дүгээр зүйлд заасны дагуу хэрэгжүүлдэг. Яг энэ дэгэд заасны дагуу асуудал хэлэлцэж байна гэдгийг Гүндалай гишүүн, бусад гишүүдэд хэлье. Ингээд санал хураалт явуулъя.

Хууль зүйн болон Төсвийн байнгын хороодоос Монгол Улсын 2007 оны төсвийн тухай хуульд Монгол Улсын Ерөнхийлөгчийн тавьсан хоригийг бүхэлд нь хүлээж авах боломжгүй гэсэн санал дүгнэлт оруулж ирсэн.

Хоригийг хүлээж авах боломжгүй гэсэн санал хураалт явуулъя.

48 гишүүн орж, 46 гишүүн зөвшөөрч, 2 гишүүн татгалзсан байна. 95.8 хувийн саналаар Ерөнхийлөгчийн хоригийг хүлээж авах боломжгүй гэсэн шийдвэр гарч байна. Энэ тохиолдолд дэгэд заасны дагуу УИХ тогтоол батлах ёстой. Би тогтоолыг та бүхэнд уншиж өгье.

Монгол Улсын Их Хурлын тогтоол. 2006 оны 12 дугаар сарын 19-ний өдөр. Улаанбаатар хот. Ерөнхийлөгчийн хоригийн тухай.

Монгол Улсын Их Хурлын чуулганы хуралдааны дэгийн 29.1-д заасныг үндэслэн УИХ-аас тогтоох нь:

1. Монгол Улсын 2007 оны төсвийн тухай хуульд бүхэлд нь хориг тавьсан Монгол Улсын Ерөнхийлөгчийн хоригийг хүлээн авах боломжгүй гэж үзсүгэй. 

Энэ тогтоолыг 2006 оны 12 дугаар сарын 19-ний өдрөөс дагаж мөрдөнө гэсэн ийм тогтоол байна.

Хөөе гишүүд ээ их шуугиантай байна. Тогтоолыг уншсан биз. Би редакци дахиж танилцуулахгүй гэдэг байр суурины үүднээс ийм юм уншаад байна шүү.

2006 оны 12 дугаар сарын 19-ний өдрөөс дагаж мөрдөнө гэсэн заалт нэмэх хэрэгтэй юм байна. Тийм биз. 

Тэгэхгүй бол нөгөө ердийн журмаар хугацаа тогтоох юм бол хүчинтэй болтол, хэрэглэгдэх гээд баахан юм болно шүү дээ мөн биз. 

За ингээд Ерөнхийлөгчийн хоригийг хүлээн авах боломжгүй. Энэ тогтоолыг 2006 оны 12 дугаар сарын 19-ний өдрөөс дагаж мөрдөнө гэсэн тогтоолыг баталъя гэсэн санал хураалт явуулъя.

Санал хураалтанд 50 гишүүн орж, 46 гишүүн тогтоолыг зөвшөөрч, 4 гишүүн татгалзсан байна. 92.0 хувийн саналаар тогтоол батлагдаж байна. Тогтоолын найруулгын талаар гишүүдэд санал байгаа юү.

За байхгүй бол баярлалаа. Чуулган хаасныг мэдэгдье.

Хуралдаан 16 цаг 00 минутад өндөрлөв. 

Соронзон хальснаас хянаж буулгасан:

Хуралдааны нарийн бичгийн дарга

